
A.L. 84 tal-2019

ATT DWAR IL-PROTEZZJONI TAL-AMBJENT
(KAP. 549)

Regolamenti tal-2019 dwar l-Immaniġġar tal-Iskart 
(Riċiklaġġ tal-Bastimenti)

BIS-SAĦĦA tas-setgħat mogħtija bl-artikoli 54 u 55(2) tal-Att
dwar il-Protezzjoni tal-Ambjent, il-Ministru għall-Ambjent, Żvilupp
Sostenibbli u Tibdil fil-Klima wara konsultazzjoni mal-Awtorità għall-
Ambjent u r-Riżorsi, għamel ir-regolamenti li ġejjin:- 

Titolu.1. (1) It-titolu ta’ dawn ir-regolamenti huwa r-Regolamenti
tal-2019 dwar l-Immaniġġar tal-Iskart (Riċiklaġġ tal-Bastimenti).

Skop.(2) Dawn ir-regolamenti jistabbilixxu sistema ta’ penali għan-
nuqqas ta’ operatur ta’ faċilità tar-riċiklaġġ tal-bastimenti li
jikkonforma mar-rekwiżiti stabbiliti fir-Regolament (UE) Nru 1257/
2013 tal-Parlament Ewropew u tal-Kunsill tal-20 ta’ Novembru 2013
dwar ir-riċiklaġġ tal-bastimenti u li jemenda r-Regolament (KE) Nru
1013/2006 u d-Direttiva 2009/16/KE, kif emendati, hawn iżjed ’il
quddiem imsejħin "ir-Regolamenti tal-UE dwar ir-riċiklaġġ tal-
bastimenti".

Dħul fis-seħħ.(3) Dawn ir-regolamenti għandhom jitqiesu li daħlu fis-seħħ
fil-31 ta’ Diċembru 2018.

Tifsir.2. (1) F’dawn ir-regolamenti, kemm il-darba r-rabta tal-
kliem ma teħtieġx xort’oħra:-

Kap. 549.''l-Att'' tfisser l-Att dwar il-Protezzjoni tal-Ambjent;

''l-awtorità kompetenti'' tfisser l-Awtorità għall-Ambjent u
r-Riżorsi kif responsabbli għall-faċilitajiet tar-riċiklaġġ tal-
bastimenti.

(2) Il-frażijiet l-oħra kollha għandu jkollhom l-istess tifsir bħal
dak mogħti lilhom fir-Regolamenti tal-UE dwar ir-riċiklaġġ tal-
bastimenti.

Dmir li tiġi 
assigurata l-
konformità. 

3. Għandu jkun id-dmir ta’ operatur ta’ faċilità tar-riċiklaġġ
tal-bastimenti li jassigura li jkun awtorizzat mill-awtorità kompetenti
biex iwettaq operat ta’ riċiklaġġ ta’ bastimenti u biex jiżgura
konformità mar-rekwiżiti tar-Regolamenti tal-UE dwar ir-riċiklaġġ tal-
bastimenti u mad-dispożizzjonijiet tal-Att.

Reati u pieni. 4. (1) Operatur ta’ faċilità tar-riċiklaġġ tal-bastimenti li
jonqos milli jħares xi dispożizzjoni ta’ dawn ir-regolamenti u mid-
dispożizzjonijiet tar-Regolamenti tal-UE dwar ir-riċiklaġġ tal-
bastimenti għandu, meta jinsab ħati, jkun ħati ta’ reat kontra dawn ir-
regolamenti.

(2) Kwalunkwe persuna li tagħmel jew tipprova tagħmel xi reat
kontra dawn ir-regolamenti għandha, meta tinsab ħatja, teħel:

(a) fil-każ tal-ewwel reat, multa ta’ mhux inqas minn
għaxart elef euro (€10,000) imma mhux iżjed minn ħamsin elf
euro (€50,000);

(b) fil-każ tat-tieni reat jew reat sussegwenti, multa ta’
mhux inqas minn għoxrin elf euro (€20,000) imma mhux iżjed
minn mitt elf euro (€100,000), jew priġunerija għal żmien mhux
iżjed minn sentejn, jew dik il-multa u priġunerija flimkien:

Iżda wkoll il-qorti għandha tordna lil kull min ikun
insab ħati li wettaq reat kontra dawn ir-regolamenti li jħallas
dawk l-ispejjeż li jkunu saru mill-awtorità kompetenti u, jew
minn persuni oħra li jkunu involuti flokhom fl-implimentazzjoni
ta’ dawn ir-regolamenti u fir-riparazzjoni tal-ambjent bħala
riżultat ta’ dak ir-reat, ir-revoka ta’ kull permess maħruġ mill-
awtorità kompetenti u l-konfiska tal-corpus delicti, jekk
applikabbli.

